
ORUŽANE SNAGE BOSNE I HERCEGOVINE osnovane su 1. decembra 2005. 
godine. U skladu sa Zakonom o odbrani Bosne i Hercegovine, Oružane snage su 
profesionalna, jedna vojna sila, koju kontrolira i organizira Bosna i Hercegovina.
 Oružane snage, kao instituciju BiH, čine pripadnici iz reda sva tri konstitutivna 
naroda i reda ostalih, u skladu sa Ustavom i zakonima države. Bosna i Hercegovina 
razvija, organizira i održava vojni kapacitet i spremnost Oružanih snaga u cilju 
osiguranja suvereniteta, teritorijalnog integriteta, političke nezavisnosti i 

ispunjenja međunarodnih obaveza, kao i zaštite državljana BiH. 

DAN ORUŽANIH SNAGA 
Bosne i Hercegovine



1.  BiH i NATO  –  SARADNJOM DO KOLEKTIVNE SIGURNOSTI  

Jedan od mehanizama saradnje BiH sa NATO-om je Proces planiranja i 
revizije (PARP) koji traje od 2007. godine. U toku su aktivnosti na 
ispunjavanju 35 partnerskih ciljeva koji su usmjereni ka jačanju 
odbrambene i sigurnosne sposobnosti OS BiH, te povećanju stepena 
interoperabilnosti sa snagama NATO-a. 
Nakon aktiviranja MAP-a (2018.) otpočela je izrada dokumenta „Program 
reformi BiH“. U toku je izrada istog za 2023. godinu. U 2022. godini MO BiH 
je bilo direktno zaduženo za 68 aktivnosti, a za šest smo sarađivali sa 
drugim institucijama u BiH.  
 
2.  Civilno-vojna saradnja  –  VOJSKA U SLUŽBI NARODA  

Važnu ulogu na unutrašnjem planu u BiH imaju Oružane snage BiH kroz 
saradnju sa civilnim strukturama zemlje, a koja se posebno ogleda u 
angažmanu OS BiH u pomoći stanovništvu prilikom prirodnih i drugih 
nesreća. Resursi OS BiH, u skladu sa potrebama civilnih struktura, redovno 
se angažiraju za vrijeme poplava, požara, sniježnih nepogoda, sanaciji 
klizišta, izgradnji putne komunikacije, medicinskoj evakuaciji, potragama 
za nestalim licima, kao i u organizaciji raznih kulturnih, sportskih, vjerskih i 
drugih manifestacija. OS BiH kontinuirano potvrđuju spremnost i 
opredijeljenost da služe ne samo građanima BiH u slučaju elementarnih 
nepogoda, nego i šire, što je posebno došlo do izražaja angažmanom 
pripadnika OS BiH  u Republici Turskoj nakon zemljotresa i u Republici 
Sloveniji nakon poplava. 
 
3.  Više od dvije decenije u mirovnim misijama 
     – DOPRINOS IZGRADNJI MIRA U SVIJETU  

Oružane snage BiH, u skladu sa odlukama Predsjedništva BiH, angažiraju se 
u mirovnim operacijama, koje predvode Ujedinjeni narodi, Evropska unija 
ili NATO. Oružane snage BiH su svojim učešćem u više od dvije decenije dale 
velik doprinos naporima za očuvanje mira u zemljama u kojima su se 
događali ratni sukobi. To je pozitivno prepoznato od naših partnera u 
NATO-u i EU, koji Bosnu i Hercegovinu cijene kao zemlju spremnu za 
aktivno učešće u osiguravanju mira i stabilnosti u svijetu.   

  4.  Protivminske akcije u OS BiH 
     – HUMANITARNO DEMINIRANJE ZA SIGURNIJU BUDUĆNOST  
 
Oružane snage BiH svoje aktivnosti iz oblasti humanitarnog deminiranja i 
protivminskih akcija provode u skladu sa odobrenom Strategijom 
deminiranja u BiH, s ciljem da naša država bude očišćena od mina. 
Doprinos OS BiH u akcijama deminiranja BiH raste iz godine u godinu. 
 
5.  Podmlađivanje kadra OS BiH 
      – OKRENUTI  IZAZOVIMA BUDUĆNOSTI  
 
Proces podmlađivanja kontinuirano teče od 2008. godine. Zanavljanje 
vojničkog kadra obavlja se kroz proces odabira i prijema XXIX i XXX 
generacije vojnika. Prijemom X i XI generacije podmlađen je i podoficirski 
kadar, a na obuci se trenutno nalazi XII generacija podoficira. Uporedo s 
ovim, nastavljena je realizacija projekta prijema oficira iz civilstva, 
otpočetog 2012. godine. Na obuci se trenutno nalazi X generacija, koja će 
biti primljena u službu krajem 2023. godine. U toku je proces odabira 
oficira za XI generaciju, koji će krajem 
2024. godine biti primljeni u sistem. U 2024. godini planira se prijem 140 
podoficira. Oficirski kadar podmlađujemo i kroz proces školovanja našeg 
personala na inostranim vojnim akademijama. 
 
6.  Rodna ravnopravnost u Oružanim snagama BiH 
     – I ŽENE U ISTOM STROJU  
 
Od ukupnog broja pripadnica Oružanih snaga BiH, žene su u postotcima 
zastupljene sa 9,50 %. Ministarstvo odbrane vodi računa o rodnoj 
ravnopravnosti unutar svih jedinica, o čemu svjedoči činjenica kako u svim 
jedinicama do nivoa bataljona postoje kontakt osobe za rodna pitanja. 
Zanimanje žena za pristupanje OS BiH je u kontinuiranom porastu. U 
skladu s tim, MO i OS BiH poduzimaju odlučne korake da mogućnosti 
uključenja žena u sistemu odbrane budu još veće, a uslovi njihove službe u 
Oružanim snagama BiH još bolji. 

